
Өмүр баян 

Бектенова Бүбүйра Биялиевна 1956-жылы Чүй облусунун Панфилов 

районундагы Кум-Арык айылында жарык көргөн. 1974-жылы Кум-Арык орто 

мектебин аяктап, Фрунзе шаардык Кооператив техникумуна кирип, аны 1977-

жылы бүтүргөн. Ушул эле жылы Кара-Балта керек-жарак союзуна кирип, эмгек 

жолун баштаган. 1982-жылы Фрунзе шаардык азык-түлүк бирикмесинде 

эмгектенип, 1990-жылы №133/5 азык-түлүк ишканасына директор болгон. 1992-

жылдан баштап жеке ишкерлик менен алектенип келет.  

Кыргыз Республикасынын Улуттук жазуучулар союзунун мүчѳсү, 

Маданияттын мыкты кызматкери, акын, жазуучу жана коомдук ишмер Бүбүйра 

Бектенова кыргыз адабиятына, жалпы эле кѳркѳм сѳз ѳнѳрүнѳ ѳз салымын кошкон 

ой жана калем чеберлеринин бири. Чыгармаларында ата бабабыздан келе жаткан 

нукура нуска сѳздѳрдү пайдаланып, кыргыздын тарыхын бийик деңгээлде 

чагылдырып, кыргыз адабият сүйүүчүлѳрүнѳ, окурмандарына тартуулап келет.  

Айтсак, “Мен сыйынган сезимдер”, “Ай тамга”, “Кѳчмѳндѳр изи”, 

“Жанкарач бий доору”, “Гүлдастан”, “Байтик баатыр”  аттуу китептери кыргыз 

окурмандары тарабынан жылуу кабыл алынып, бүгүнкү күнгѳ чейин окулуп, ѳз 

аудиториясын толуктап келет. Быйыл жарык кѳргѳн “Байтик баатыр” тарыхый 

чыгармасы эл арасында чоң колдоого алынып, жакшы ой пикирге ээ болууда. 

Мындан тышкары акын, жазуучу Б.Бектенова  коомдук иштерде да үзгүлтүксүз 

эмгектенип, ѳсүп келе жаткан таланттуу жаштарга колдоо кѳргѳзүп колдоп келет.  

Акын, жазуучу Бүбүйра Бектенованын адабият менен бирге эле коомдук 

иштердеги үзүрлүү эмгеги бааланып, Бишкек шаардык мэриясынын Ардак 

грамотасы, Кыргыз Республикасынын Мамлекеттик тил боюнча улуттук 

комиссиясынын медалы, Кыргыз Республикасынын Улуттук жазуучулар союзунун 

“Алтын калем” сыйлыгы жана башка кѳптѳгѳн коомдук уюмдардын Ардак 

грамоталары, медалдары, ордендери менен сыйланган. 

